










                 Layihə

                 Atmosfer havasına atılan istixana qazlarının idarə edilməsi haqqında

  AZƏRBAYCAN RESPUBLİKASININ QANUNU

Bu Qanun Azərbaycan Respublikası Konstitusiyasının 39-cu maddəsinə və 94-cü maddəsinin I hissəsinin 20-ci bəndinə uyğun olaraq atmosfer havasına atılan istixana effekti yaradan qazların ətraf mühitə zərərli təsirinin qarşısının alınması, onların təhlükəli təsirinin azaldılması və ləğv edilməsi üzrə fəaliyyətin hüquqi, iqtisadi və təşkilati əsaslarını müəyyən edir. 
1-ci fəsil

Ümumi müddəalar

Maddə 1. Əsas anlayışlar

1.1. Bu Qanunda istifadə olunan əsas anlayışlar aşağıdakı mənaları ifadə edir:
1.1.1. istixana effekti yaradan qazlar (bundan sonra istixana qazları)- infraqırmızı şüaları udmaq və təkarar şüalandırmaq qabiliyyəti olan təbii və ya antropogen mənşəli qaz halında olan maddələr; 
        1.1.2. istixana qazlarının dövlət kadastrı (bundan sonra dövlət kadastrı) - istixana qazları və həcmləri, udulma mənbələri və həcmləri, ölkə üzrə və fərdi karbon kvotaları haqqında məlumatları  əks etdirən sistemləşdirilmiş məlumat bazası;
         1.1.3. karbon vahidi – atmosfer havasına atıla bilən istixana qazlarının hesablanma vahidi olub bir ton karbon qazı və ya bir ton karbon qazının qlobal istilikvermə qabiliyyətinə barəbər təsirə malik digər istixana qazlarının həcmidir;
         1.1.4. istixana qazlarının udulması - istixana qazlarının atmosfer havasından çıxarılması; 
         1.1.5. istixana qazlarının tutulması - istixana qazlarının atmosfer havasından atılmadan toplanması;

         1.1.6. iqlim layihəsi - istixana qazlarının atılmasının azaldılmasını, tutulmasını və ya udulmasını nəzərdə tutan kompleks fəaliyyətlər;
         1.1.7. iqlim layihəsinin icraçısı - iqlim layihəsini həyata keçirən fiziki və hüquqi şəxs;

         1.1.8. iqlim layihəsinin nəticəsinin  təsdiqlənməsi – iqlim layihəsinin həyata keçirilməsi nəticəsində istixana qazlarının atılmasının azaldılması, tutulması və ya udulması haqqında məlumatların yoxlanılması və təsdiqlənməsi;  

         1.1.9. operator – dövlət kadastrını, karbon vahidlərinin reyestrini yaradan və idarə edən, ölkə üzrə və fərdi karbon kvotalarını müəyyən edən, karbon vahidlərinin dövriyyəsini təşkil edən müvafiq icra hakimiyyəti orqanının müəyyən etdiyi orqan (qurum);
         1.1.10. karbon vahidinin yaradılması – iqlim layihəsinin nəticəsində azaldılması, tutulması və ya udulması təsdiqlənmiş istixana qazlarının həcmlərinin iqlim layihəsinin icraçısının xeyrinə qeydiyyata alınması;
         1.1.11. karbon vahidlərinin sahibi – iqlim layihəsi nəticəsində və (və ya) bu Qanunun 16-cı maddəsində nəzərdə tutulan qaydada karbon vahidi əldə etmiş fiziki və hüquqi şəxs;
         1.1.12. karbon vahidlərinin reyestri – iqlim layihələri, bu layihələrin həyata keçirilməsi nəticəsində dövriyyəyə buraxılan karbon vahidləri, həmin karbon vahidlərinin sahibi, karbon vahidləri ilə aparılan əməliyyatlar haqqında məlumatların əks olunduğu sistemləşdirilmiş informasiya resursu;
        1.1.13. karbon vahidlərinin dövriyyəsi - karbon vahidlərinin satın alınması, satılması, əvəzli və ya əvəzsiz başqa şəxsə ötürülməsi və ləğv edilməsi ilə əlaqədar yerinə yetirilən əməliyyatların məcmusu;

        1.1.14. karbon vahidlərinin dövriyyəsinin iştirakçısı - karbon vahidlərinin reyestrində hesabı olan hüquqi və ya fiziki şəxs; 

        1.1.15. karbon vahidlərinin dövriyyədən çıxarılması - karbon vahidlərinin onların sahibinin hesabından silinməsi və dövriyyədən çıxarılması barədə karbon vahidlərinin reyestrində qeydiyyat aparılması yolu ilə ləğvi;

        1.1.16. karbon izi – mal və xidmətlərin (bundan sonra malların) tam istehsal dövrünü əhatə edən mənbələrin (enerji daşıyıcıları, xammalın istehsalı və ya hasilatı ilə  əlaqədar, həmçinin malın istehlakçıya çatıdırlmasına qədər tələb olunan bütün xidmətlər) istehlakı nəticəsində atılan və udulan istixana qazlarının ümumi həcmi; 
        1.1.17. hədəf göstərici – hesabat dövrü ərzində atılmasının azaldılması, tutulması və ya udulması planlaşdırılan istixana qazlarının həcmi;

        1.1.18. akkreditasiya edilmiş şəxs – atmosfer havasına atılan istixana qazlarının, o cümlədən yaranan karbon vahidlərinin həcmlərini ölçüb təsdiqləyən, xüsusi biliklərə və müvafiq avadanlıqlara malik fiziki şəxslər və ya akkreditasiya edilmiş əməkdaşları və müvafiq avadanlıqları olan hüquqi şəxslər;

        1.1.19. fiziki və hüquqi şəxslər – bu Qanunun 3.1.-ci maddəsinə əsasən barəsində bu Qanunun tətbiq edildiyi hüquqi şəxslər və hüquqi şəxs yaratmadan sahibkarlıq fəaliyyəti ilə məşğul olan fiziki şəxslər;

        1.1.20. istixana qazlarının atılması – hesabat ili ərzində iqtisadi və təsərrüfat fəaliyyəti nəticəsində istixana qazlarının əmələ gəlməsi ilə müşahidə olunan proses;  
        1.1.21. ölkə üzrə karbon kvotası – hədəf göstəriciyə nail olmaq məqsədi ilə hesabat ili ərzində ölkə üzrə atıla bilən istixana qazlarının ümumi həcmi;
        1.1.22. fərdi karbon kvotası – ölkə üzrə karbon kvotası çərçivəsində hesabat ili ərzində bu Qanunun şamil edildiyi bir şəxs tərəfindən fəaliyyəti ilə əlaqədar atılmasına icazə verilən istixana qazlarının həcmi;
        1.1.23. xalis sıfır emissiya - təsərrüfat fəaliyyəti zamanı fərdi karbon kvotasından artıq yaranan bütün istixana qazlarının udulması, tutulması və (və ya) əldə edilmiş karbon vahidləri hesabına kompensasiya edilməsi;
        1.1.24. karbon bazarı – karbon vahidlərinin dövriyyəyə buraxılması, mülkiyyətçiliyi, mülkiyyətinin ötürülməsi, saxlanılması, qiymətinin formalaşdırılması və dövlət tənzimlənməsi üzrə subyektlər arasında olan hüquqi və iqtisadi münasibətlərin məcmusu;  
        1.1.25. karbon vahidləri ilə əməliyyatlar - yaradılması təsdiqlənmiş karbon vahidlərinin karbon vahidlərinin reyestrində qeydiyyata alınması, ləğv edilməsi və dövriyyəsi ilə bağlı hərəkətlər.  
          Maddə 2. İstixana qazlarının idarə edilməsinə dair qanunvericilik
        2.1. İstixana qazlarının idarə edilməsinə dair Azərbaycan Respublikasının qanunvericiliyi Azərbaycan Respublikasının Konstitusiyasından, Azərbaycan Respublikasının tərəfdar çıxdığı beynəlxalq müqavilələrdən, bu Qanundan, “Atmosfer havasının mühafizəsi haqqında”, "Ətraf mühitin mühafizəsi haqqında", "Ekoloji təhlükəsizlik haqqında", "Hidrometeorologiya fəaliyyəti haqqında", “İstehsalat və məişət tullantıları haqqında” Azərbaycan Respublikasının qanunlarından və bu sahədə münasibətləri tənzimləyən Azərbaycan Respublikasının digər normativ hüquqi aktlarından ibarətdir. 

        2.2. Ələt azad iqtisadi zonasında istixana qazlarının idarə edilməsi ilə bağlı münasibətlər “Ələt azad iqtisadi zonası haqqında” Azərbaycan Respublikası Qanununun tələblərinə uyğun olaraq tənzimlənir.

      Maddə 3. Bu Qanunun tətbiq dairəsi 

      3.1. Bu Qanun Azərbaycan Respublikasının ərazisində iqtisadi, elmi araşdırma, o cümlədən mal və xidmətlərin istehsalı ilə bağlı digər fəaliyyəti nəticəsində müvafiq icra hakimiyyəti orqanının müəyyən etdiyi orqan (qurum) tərəfindən müəyyən edilən həcmdən artıq istixana qazlarının yaranmasına səbəb olan fiziki və hüquqi şəxslərə münasibətdə tətbiq olunur.

      3.2. Bu Qanunun müddəaları müdafiə və dövlət təhlükəsizliyindən irəli gələn fəaliyyət nəticəsində atılan istixana qazlarına tətbiq olunmur, onlar barədə hər hansı məlumat rəsmiləşdirilmir və açıqlanmır.

      3.3. Bu Qanunun məqsədləri üçün fiziki və hüquqi şəxslərdən əldə olunan məlumatların emalı, yayılması və mühafizəsi dövlət və kommersiya sirri hesab edilən məlumatlar qorunmaqla təmin edilir.
      Maddə 4. İstixana qazlarının həcminin azaldılması sahəsində beynəlxalq əməkdaşlıq

      4.1. İstixana qazlarının həcminin azaldılması sahəsində beynəlxalq əməkdaşlıq beynəlxalq hüququn hamılıqla tanınmış prinsip və normalarına, Azərbaycan Respublikasının tərəfdar çıxıdığı beynəlxalq müqavilələrə və götürdüyü öhdəliklərə uyğun olaraq həyata keçirilir.
2-ci fəsil
İstixana qazlarının atılması sahəsində dövlət siyasəti və dövlət tənzimləməsi
       Maddə 5. İstixana qazlarının idarə edilməsi sahəsində dövlət siyasətinin əsas prinsipləri
       5.1. İstixana qazlarının idarə edilməsi sahəsində dövlət siyasətinin əsas prinsipləri aşağıdakılardır:

       5.1.1. tullantısız davamlı iqtisadiyyat üçün əlverişli mühitin yaradılması;

        5.1.2. inkluziv karbon bazarının formalaşdırılması;
       5.1.3. istixana qazlarının idarə edilməsi sahəsində idarəetmə və tənzimləmənin effektivliyi və şəffaflığı.
       Maddə 6. İstixana qazlarının idarə edilməsi sahəsində dövlət tənzimləməsinin məqsədləri və dövlətin vəzifələri

       6.1. İstixana qazlarının idarə edilməsi sahəsində dövlət tənzimləməsinin əsas məqsədləri aşağıdakılardır:

       6.1.1. bu Qanunun şamil edildiyi fiziki və hüquqi şəxslərin iqtisadi fəaliyyəti nətivəsində atılan istixana qazlarına və həmin qazların həcminin azaldılması üzrə görülən işlərə dair hesabatlılığın təmin edilməsi.

       6.1.2. iqlim layihəsi iştirakçıları arasında balansın təmin olunması.
       6.2. İstixana qazlarının atılmasının azaldılması sahəsində dövlətin vəzifələri aşağıdakılardır:
       6.2.1. istixana qazlarının atılmasının azaldılması sahəsində dövlət siyasətinin formalaşdırılması;
       6.2.2. istixana qazlarının atılmasının azaldılması sahəsində normativ hüquqi aktların hazırlanması və qəbul edilməsi;
       6.2.3. istixana qazlarının atılmasının azaldılması sahəsində investisiyaların cəlb edilməsi məqsədilə əlverişli investisiya mühitinin yaradılmasının təmin edilməsi;
       6.2.4. peşəkar mütəxəssislərin hazırlanması və kadr potensialının gücləndirilməsi  ilə bağlı tədbirlərin həyata keçirilməsi;

       6.2.5. Azərbaycan Respublikasının iqtisadi rayonlarında və ərazi sularında atılan istixana qazlarının həcminin azaldılması üçün hədəf göstəricilərin müəyyən edilməsi və dəyişdirilməsi;

       6.2.6. istixana qazlarının atılmasının azaldılması üzrə fəaliyyətlərin dəstəklənməsi;

       6.2.7. istixana qazlarının azaldılması sahəsində beynəlxalq əməkdaşlığın həyata keçirilməsi;

       6.2.8. istixana qazlarının idarə edilməsi sahəsində rəqabət mühitinin formalaşdırılması və inhisarçılıq fəaliyyətinin qarşısının alınması, məhdudlaşdırılması və aradan qaldırılması;
       6.2.9. elektrik enerjisi istehsalında bərpa olunan enerji mənbələrindən istifadənin stimullaşdırılması və inkişaf etdirilməsi;
       6.2.10. iqlim layihələrinin həyata keçirilməsi üzrə fəaliyyətin təşviq edilməsi;
       6.2.11. ətraf mühitin mühafizəsi sahəsində tədbirlərin həyata keçirilməsinin təmin edilməsi;
       6.2.12. istixana qazlarının idarə edilməsi sahəsində dövlət nəzarətinin, o cümlədən monitorinqinin həyata keçirilməsi;
       6.2.13. istixana qazlarının idarə edilməsi sahəsində monitorinqi qaydasının müəyyən edilməsi;
       6.2.14. istixana qazlarının idarə edilməsi sahəsində tənzimlənən qiymətlərin (tariflərin) müəyyən edilməsi.
       Maddə 7. İstixana qazlarının azaldılması sahəsində operatorun səlahiyyətləri

       7.1. İstixana qazlarının azaldılması sahəsində operator aşağıdakıları həyata keçirir:
       7.1.1. istixana qazlarının azaldılması sahəsində tənzimlənən qiymətləri (tarifləri) müvafiq icra hakimiyyəti orqanın müəyyən etdiyi orqanla (qurumla) razılaşdırmaqla müəyyən edir;

       7.1.2. iqlim layihəsinin icraçıları üçün ödənilməsi məcburi olan haqqının məbləğini hesablayır və həmin icraçılara bildirir;

       7.1.3. iqlim layihəsinin icraçıları arasında yaranan mübahisələrə baxır;

       7.1.4. iqlim layihəsinin icraçıları tərəfindən istixana qazlarının həcmlərinin azaldılması sahəsini tənzimləyən normativ hüquqi aktların və normativ xarakterli aktların tələblərinə riayət edilməsinə nəzarət edir;
       7.1.5. istixana qazlarının dairəsini və mənbələrini müəyyən edir, dövlət kadastrının aparılmasını təmin edir;
       7.1.6. istixana qazlarının atılmasının azaldılması sahəsində müvafiq hesabat dövründə qarşıya qoyulan hədəfə çatma səviyyəsini qiymətləndirir;
       7.1.7. karbon vahidlərinin reyestrini yaradır və idarə edir;
       7.1.8. karbon vahidlərinin dövriyyəsini təşkil edir;
       7.1.9. karbon bazarının iştirakçısı olmaq istəyən şəxslər üçün karbon vahidləri ilə əməliyyatlar aparılması məqsədi ilə hesab açır və idarə edir;
       7.1.10. iqlim layihəsi nəticəsində yaradılması təsdiqlənmiş karbon vahidlərini qeydiyyata alır və layihə icraçısının hesabına daxil edir;
       7.1.11. ölkə üzrə karbon kvotasını təyin edir;
       7.1.12. fərdi karbon kvotalarını bölüşdürür;
       7.1.13. bu Qanunun şamil olunduğu şəxslərdən hesabatlar tələb edir, təqdim edilmiş hesabatları yoxlayır və qəbul edir;
       7.1.14. fərdi karbon kvotalarından artıq istixana qazlarının atılmasına yol verən bu Qanunun şamil olunduğu şəxslərin karbon vahidləri yaratmaqla və (və ya) əldə etməklə xalis sıfır emissiyaya nail olunmasına nəzarət edir;
       7.2. Operator bu Qanunun 6.2.7-ci maddəsində göstərilən qaydaya uyğun olaraq, aşağıdakılar daxil olmaqla, monitorinqi həyata keçirir:

       7.2.1. karbon vahidlərinin dövriyyəsinin iştirakçısının maliyyə vəziyyətini;

       7.2.2. bu Qanunun 7.1.4-ci maddəsində nəzərdə tutulan tələblərə əməl olunmasını.
7.3. Operator tərəfindən istixana qazlarının idarə edilməsi sahəsini tənzimləyən Azərbaycan Respublikasının qanunları və onlara uyğun qəbul olunmuş digər normativ hüquqi aktlar ilə müəyyən edilmiş sahibkarlıq fəaliyyətinə dair məcburi tələblərə riayət edilməsinin qiymətləndirilməsi məqsədilə sahibkarlıq subyektlərinin fəaliyyət göstərdiyi yerlərə gəlməklə yoxlamalar “Sahibkarlıq sahəsində aparılan yoxlamaların tənzimlənməsi və sahibkarların maraqlarının müdafiəsi haqqında” Azərbaycan Respublikası Qanununun tələbləri nəzərə alınmaqla həyata keçirilir.

7.4. İstixana qazlarının idarə edilməsi sahəsində dövlət nəzarəti həyata keçirilərkən sahəni tənzimləyən normativ hüquqi aktların və normativ xarakterli aktların tələblərinin pozulması aşkar edildikdə, onların aradan qaldırılması ilə bağlı operator tərəfindən icrası məcburi yazılı göstərişlər verilir. 
      Maddə 8. İstixana qazlarının azaldılması sahəsində bələdiyyələrin səlahiyyətləri
      8.1. İstixana qazlarının atılmasının azaldılması üçün bələdiyyələrin səlahiyyətləri aşağıdakılardır:

      8.1.1. iqlim layihələrinin həyata keçirilməsi üçün bələdiyyələrin mülkiyyətində olan torpaq sahələri və digər daşınmaz əmlakın qanunverciliklə müəyyən olunmuş qaydada ayrılması;

      8.1.2. bələdiyyə ərazisində istixana qazlarının azalmasına xidmət edən ekosistemlərin mühafizəsi, onlara qulluğun təşkil olunması və artırılması üçün tədbirlər görülməsi;
      8.1.3. bələdiyyə ərazisində istixana qazlarının azaldılması üçün əhali arasında maarifləndirmə işlərinin təşkil edilməsi.  
      Maddə 9. İstixana qazlarının azaldılması sahəsində fiziki və hüquqi şəxslərin   hüquqları
      9.1. İstixana qazlarının həcminin azaldılması sahəsində hüquqi və fiziki şəxslərin hüquqları aşağıdakılardır: 
      9.1.1. istehsal etdiyi malın karbon izini təyin etmək məqsədi ilə həmin malın istehsalı ilə əlaqədar istehlakçısı, alıcısı, abonenti və subabonenti olduğu tərəfin təqdim etdiyi malın karbon izinə dair məlumatın alınması;
      9.1.2. bu Qanunun şamil edilmədiyi şəxslər tərəfindən onların iqtisadi fəaliyyətləri nəticəsində atılan istixana qazları barədə könüllü surətdə məlumatlar təqdim edilməsi;

      9.1.3. iqlim layihələrinin həyata keçirilməsi;

      9.1.4. iqlim layihələrinin nəticələrinin təsdiqlənməsi və qeydiyyata alınması üçün operatora müraciət edilməsi;

      9.1.5. karbon vahidlərinin dövriyyəsində operatorla bağlanmış müqavilə əsasında iştirak edilməsi;

      9.1.6. fəaliyyəti ilə əlaqədar xalis sıfır emissiyaya nail olduqdan sonra özünə məxsus əlavə karbon vahidlərinin ölkə daxilində, ölkə xaricində və azad iqtisadi zonalarda həmin ərazilərdə tətbiq olunan qanunvericliyə uyğun satışa çıxarılması;

      9.1.7. fəaliyyəti ilə əlaqədar xalis sıfır emissiyaya nail olmaq məqsədi ilə ölkə daxilindən, ölkə xaricindən və azad iqtisadi zonalardan karbon vahidlərinin həmin ərazilərdə tətbiq olunan qanunvericliyə uyğun satın alınması.
      Maddə 10. İstixana qazlarının azaldılması sahəsində fiziki və hüquqi şəxslərin  vəzifələri
      10.1. İstixana qazlarının azaldılması sahəsində fiziki və hüquqi şəxslərin vəzifələri aşağıdakılardır:
      10.1.1. iqtisadi fəaliyyəti nəticəsində atılan istixana qazları barədə hesabat, sənəd və məlumatları operatora hər növbəti təqvim ilinin yanvarın 31-dək təqdim edilməsi; 
      10.1.2. “Sahibkarlıq sahəsində aparılan yoxlamaların tənzimlənməsi və sahibkarların maraqlarının müdafiəsi haqqında” Azərbaycan Respublikasının Qanununa uyğun olaraq təqdim edilmiş hesabat, sənəd və məlumatların doğruluğunu yoxlamaq üçün aidiyyəti dövlət orqanlarına şərait yaradılması; 

      10.1.3. hesabat, sənəd və məlumatların təhrif olunmasına yol verilməməsi;
      10.1.4. istixana qazlarının həcminin azaldılması sahəsində fəaliyyəti bu Qanunun və digər normativ hüquqi aktların tələblərinə əməl etməklə həyata keçirilməsi.
                                                                 3-cü fəsil
İstixana qazlarının atılmasının tənzimlənməsi
      Maddə 11. İstixana qazlarının atılmasının azaldılması üzrə hədəf göstərici

     11.1. İstixana qazlarının atmosferə atılmasının azaldılması üzrə hədəf göstərici ölkə iqtisadiyyatının imkanları, meşələrin və digər ekosistemlərin udma qabiliyyəti, qüvvədə olan qanunverciliyin tələbləri nəzərə alınaraq müvafiq icra hakimiyyəti orqanının müəyyən etdiyi orqanla (qurumla) razılaşdırılmış strateji sənədlərinə əsasən iqtisadiyyatın ayrı-ayrı sahələri üzrə operator tərəfindən müəyyən edilir.

     11.2. İqtisadiyyatın ayrı-ayrı sahələri üzrə hədəf göstəricilər müəyyən edilərkən həmin sahələrə yönəldilən sərmayə qoyuluşlarının həcmləri, əldə edilən gəlirlər, bu gəlirlərdən dövlət büdcəsinə daxilolmaların məbləğləri, sərmayədarların və dövlətin maraqları nəzərə alınmalı, iqtisadiyyatın inkişafı, enerji təminatının yaxşılaşdırılması və işsizliyin aradan qaldırılması üçün tədbirlər görülməlidir.

     11.3. Hədəf göstəricilərə çatmaq üçün atılacaq addımların təsirləri iqtisadiyyatın inkişafı üzrə dövlət proqramları qəbul olunarkən nəzərə alınmalıdır.
     11.4. Hədəf göstəricilərə çatma səviyyəsi operator tərəfindən qiymətlədirilməli və nəticələrə əsasən növbəti hesabat dövrü üçün hədəflər müəyyən olunmalıdır.

     Maddə 12. Dövlət kadastrı
     12.1. Dövlət kadastrının aparılması və dövlət kadastrına daxil edilməsi nəzərədə tutulan istixana qazlarının siyahısı operator tərəfindən müəyyən edilir. 
     12.2. Dövlət kadastrının aparılmasının məqsədləri aşağıdakılardır:

     12.2.1. fiziki və hüquqi şəxslər tərəfindən təqdim edilən hesabatların toplanması, sistemləşdirilməsi və saxlanılması;

     12.2.2. istixana qazlarının inventarlaşdırılmasının aparılması;

     12.2.3. ölkə üzrə və fərdi karbon kvotalarının idarəolunması;

     12.2.4. dövlət və bələdiyyə orqanlarının, həmçinin maraqlı tərəflərin istixana qazlarının həcmləri barədə məlumatlandırılmasının təmin edilməsi.

     12.3. Dövlət kadastrına hüquqi şəxslər barəsində aşağıdakı məlumatlar daxil edilməli və sənədlər toplanılmalıdır:

     12.3.1. hüquqi şəxsin adı, təşkilati-hüquqi forması, hüquqi ünvanı və fəaliyyətinin təşkil olunduğu ünvan və ya ünvanlar, səyyar fəaliyyətlər üçün təsdiqlənmiş marşrut xətti və qrafiki üzrə sənədlərin təsdiqlənmiş surətləri;

     12.3.2. hüquqi şəxsin rəhbəri və (və ya) səlahiyyətli nümayəndəsinin soyadı, adı, atasının adı, qeydiyyat və yaşayış ünvanları, əlaqə vasitələri, şəxsiyyətini və səlahiyyətlərini təsdiq edən sənədlərin surətləri;

     12.3.3. vergi ödəyicisinin eyniləşdirmə nömrəsi (VÖEN);

     12.3.4. həyata keçirilən fəaliyyəti, istismar olunan texnologiya, obyektin layihə gücü və layihə gücünün faktiki istismar olunan həcmi barədə məlumatlar;

     12.3.5. istifadə olunan xammal, katalizator, filterlər, yaranan tullantılar və utilizasiyası tələb olunan məhsullar barədə məlumatlar;

     12.3.6. istifadə etdiyi enerji daşıyıcıları barədə məlumatlar;

     12.3.7. hər enerji daşıyıcısı üzrə istehlak olunan həcmlər barədə məlumatlar;

     12.3.8. lisenziya və icazə tələb olunan sahələr üzrə fəaliyyətinə müvafiq icazələrin verilməsi barədə sənədlərin təsdiqlənmiş surətləri;

     12.3.9.  təyin olunmuş fərdi karbon kvotası barədə məlumatlar; 
     12.3.10. bu Qanunun 13.-cü maddəsinə uyğun olaraq hazırlanmış hesabat.

     12.4. Dövlət kadastrına fiziki şəxslər barəsində aşağıdakı məlumatlar daxil edilməli və sənədlər toplanılmalıdır:  

     12.4.1. fiziki şəxsin və (və ya) onun səlahiyyətli nümayəndəsinin soyadı, adı, atasının adı, qeydiyyat və yaşayış ünvanları, əlaqə vasitələri, şəxsiyyətini və səlahiyyətlərini təsdiq edən sənədlərin surətləri; 

     12.4.2. fiziki şəxsin fəaliyyəti təşkil olunmuş ünvan və ya ünvanlar, səyyar fəaliyyətlər üçün təsdiqlənmiş marşrut xətti və qrafiki üzrə sənədlərin təsdiqlənmiş surətləri;

     12.4.3. bu Qanunun 12.3.3.-12.3.10-cu maddələrinin tələbləri fiziki şəxslərə eyniylə şamil olunur.

      Maddə 13. İstixana qazlarına dair hesabatlılıq 

      13.1. Fiziki və hüquqi şəxslər tərəfindən hər növbəti təqvim ilinin yanvar ayının 31-dək bir illik və beş illik hesabat tərtib edilərək operatora təqdim edilir. Hesabata aşağıdakılar daxil olmalıdır: 

      13.1.1. hesabat verən şəxs haqqında bu Qanunun 12.3. və 12.4-cü maddələrinin tələblərinə uyğun məlumatlar və sənədlərin təsdiqlənmiş surətləri;

      13.1.2. hesabat verən şəxsin fəaliyyəti nəticəsində hesabat ili ərzində atılan istixana qazlarının min ton vahidində həcmi, adı, kimyəvi formulu; 

      13.1.3. hesabat ili ərzində iqlim layihəsi nəticəsində tutulan və (və ya) udulan istixana qazlarının min ton vahidində həcmi, adı, kimyəvi formulu, həmçinin təkrar emal prosesində alınan məhsullar, yaranan tullantılar və bu proseslərə sərf olunan enerji daşıyıcılarının həcmi haqqında məlumat;

      13.1.4. hesabat verən şəxsin fəaliyyəti ilə əlaqədar hesabat ili ərzində sahibliyində olan, istifadə etdiyi və qalıq karbon vahidləri barədə məlumat;

      13.1.5.  min ton vahidində həcmi və əvvəlki hesabat dövri ilə müqayisədə göstərilməklə fəaliyyəti ilə əlaqədar atılan istixana qazları barədə məlumat;
      13.1.6. digər illərlə müqayisəli şəkildə olmaqla istixana qazlarının azaldılması tutulması və (və ya) udulması üçün hesabat dövrü ərzində əldə olunan nəticə, nəticənin əldə olunması üçün istifadə edilən metod və texnologiyalar barədə məlumat əks olunmuş beş illik hesabat;

      13.1.7. istixana qazlarının atılmasının həcmini əvvəlki hesabat dövrü ilə müqayisədə azaltmaq mümkün olmadıqda, onun səbəblərinə dair hesabata əlavə olunan əsaslandırma;
      13.1.8. fərdi karbon kvotasının istifadə həddi barədə hesabat;

      13.1.9. ölçmələri aparan akkreditasiya edilmiş şəxsin akkreditasiya sənədinin təsdiqlənmiş sürəti.
       Maddə 14. İqlim layihəsi

       14.1. Layihələrin iqlim layihələri, iqlim dəyişmələrinin mənfi təsirləri ilə mübarizə və bu təsirlərə uyğunlaşma, həmçinin ətraf mühitin mühafizəsi baxımından səmərəli olan layihələr kimi təsnifləndirilməsi üçün meyarlar müvafiq icra hakimiyyəti orqanının müəyyən etdiyi orqan (qurum) tərəfindən müəyyən edilir.
       14.2. Karbon vahidi yaratmaqla nəticələnən iqlim layihələri və onların nəticələri barədə məlumatlar karbon vahidlərinin reyestrinə daxil edilir.
       14.3. Karbon vahidlərinin dövriyyəyə buraxılması üçün iqlim layihələrinin həyata keçirilməsinin nəticələri akkreditasiya edilmiş şəxslər tərəfindən 15 (on beş) iş günü ərzində yoxlanılmaqla yaranmış karbon vahidləri barədə hesabat tərtib olunur və təsdiq olunması üçün  operatora təqdim edilir. 

       14.4. Hesabat təsdiq edildikdən sonra yaranmış karbon vahidləri bu Qanunun 15-ci maddəsinə uyğun müvafiq reyestrdə iqlim layihəsinin icraçısının hesabına daxil edilir.

       14.5. Akkreditasiya edilmiş şəxslər tərəfindən iqlim layihlərinin nəticələri barədə hesabat hazırlanarkən iqlim layihəsinin icraçısı barədə bu Qanunun 12.-ci və 13.-cü maddələrində qeyd olunan məlumatlar və sənədlər toplanılmalı, aşağıdakılar nəzərə alınmalıdır: 

       14.5.1. hesabatların yerində dəqiq ölçmələr və hesablamalara əsaslanması, istixana qazlarının azaldılma prosesi və texnologiyaların ətraflı əks olunması; 

       14.5.2. akkreditasiya edilmiş şəxsin iqlim layihlərinin nəticələri barədə hazırladığı hesabata görə məsuliyyət daşıması;
       14.5.3. hesabatlarda uyğunsuzluğa, qeyri-dəqiqliyə yol vermiş və ya bilərəkdən yalan məlumatları əks etdirmiş şəxsin akkreditasiyadan məhrum edilməsi və gələcəkdə belə fəaliyyətlə məşğul olmasının qarşısını almaq məqsədi ilə barəsində qanunverciliklə nəzərdə tutulan qaydada tədbirlər görülməsinin mümkünlüyü. 
       14.6. İqlim layihələrinin həyata keçirilməsi zamanı “Ətraf mühitə təsirin qiymətləndirilməsi haqqında” Azərbaycan Respublikasının Qanununda nəzərdə tutulmuş hallarda ətraf mühitə təsirin qiymətləndirilməsi (ƏMTQ) sənədi hazırlanmalı və həmin sənədin dövlət ekoloji ekspertizası keçirilməlidir.

       14.7. İqlim layihələrinin həyata keçirilməsi məqsədilə avadanlıqların istismarı üzrə həyata keçirilən texniki-təşkilati tədbirlər insanların sağlamlığının, həyatının və ətraf mühitin təhlükəsizliyini təmin etməlidir.
       Maddə 15. Karbon vahidlərinin reyestri

      15.1. Karbon vahidlərinin reyestrinin aparılması və karbon vahidləri ilə əməliyyatların həyata keçirilməsi operator tərəfindən həyata keçirilir.

      15.2. Karbon vahidlərinin reyestrinə aşağıdakı məlumatlar daxil edilir:

      15.2.1. hüquqi şəxslər üçün:

      15.2.2. bu Qanunun 12.3.-cü maddəsində qeyd olunan məlumatlar; 
      15.2.3. həyata keçirilən iqlim layihəsi, istismar olunan texnologiya və ya üsul haqqında məlumatlar;

      15.2.4. iqlim layihəsinin həyata keçirilməsi nəticəsində dövriyyəyə buraxılan karbon vahidləri haqqında məlumatlar;

      15.2.5. iqlim layihəsinin icrasının nəticələrinin yoxlanılması haqqında məlumatlar;

      15.2.6. karbon vahidləri ilə əməliyyatlar haqqında məlumat;

      15.2.7. iqlim layihəsinin icrasına lisenziya və ya icazə tələb olunduqda müvafiq sənədin verilməsi barədə qeyd;

      15.2.8.  fiziki şəxslər üçün:

      15.2.9. bu Qanunun 12.4.-cü maddəsində və 15.2.3.-15.2.7.-ci maddələrində nəzərdə tutulmuş məlumatların təqdim edilməsi fiziki şəxslərə eyniylə şamil olunur.

      15.3. Dövlət informasiya sistemlərinə inteqrasiya təmin olunduğu halda bu Qanunda nəzərdə tutulan müvafiq sənəd və məlumatlar operator tərəfindən həmin informasiya sistemlərindən əldə olunur.
      15.4. Təqdim edilmiş məlumatlar 20 (iyirmi) iş günü ərzində operator tərəfindən yoxlanıldıqdan sonra karbon vahidlərinin reyestrinə daxil edilir.

      15.5. Karbon vahidlərinin reyestrində hesab karbon vahidlərinin dövriyyəsinin iştirakçısı ilə müqavilə bağlandıqdan sonra 5 (beş) iş günü ərzində operator tərəfindən açılır.

      15.6. Operator karbon vahidlərinin reyestrindəki hesab üzrə əməliyyatları hesab sahibinin gücləndirilmiş elektron imzası ilə təsdiq edilmiş müraciətinə (bundan sonra hesab sahibinin müraciəti) əsasən 7 (yeddi) iş günü ərzində həyata keçirir.

      15.7. Karbon vahidləri üzərində hüquqlar karbon vahidlərinin reyestrində şəxsin hesabı üzrə qeydlər və bu qeydlərdən çıxarışlarla müəyyən olunur.

      15.8. Karbon vahidlərinin əvəzli və ya əvəzsiz başqa şəxsə ötürülməsi hesab sahibinin müraciəti əsasında müraciət edənin hesabından karbon vahidlərinin silinərək əldə edənin hesabına köçürülməsi ilə həyata keçirilir.

      15.9. Operatorla karbon vahidlərinin dövriyyəsinin iştirakçısı arasında bağlanmış müqaviləyə xitam verildikdə karbon vahidlərinin reyestrində hesab bağlanır. 
      15.9.1. bağlanmış hesabda olan karbon vahidləri sahibi tərəfindən satıla, başqa şəxsə əvəzsiz ötürülə və ya karbon vahidlərinin sahibinin müraciəti əsasında operator tərəfindən ləğv edilə bilər. 

      15.10. Karbon vahidlərinin reyestrində hesabın açılması və karbon vahidləri hesabı ilə əməliyyatların aparılması xidmətləri ödənişli əsaslarla operatorun müəyyən etdiyi tariflər əsasında həyata keçirilir.
      Maddə 16. Ölkə üzrə və fərdi karbon kvotasının təyin edilməsi

      16.1. Ölkə üzrə karbon kvotası hər ilin dekabr ayının 31-dək növbəti il üçün təyin olunur.

      16.2. Hər növbəti il üçün ölkə üzrə karbon kvotası iqtisadiyyatın inkişaf prioritetlərini nəzərə almaqla əvvəlki illərdə olan istehsal göstəriciləri ilə müqayisədə təyin edilir.

      16.3. Ölkə üzrə karbon kvotası fərdi karbon kvotaları şəklində bu Qanunun şamil edildiyi şəxslər arasında hər ilin mart ayının 15-dək Operator tərəfindən bölüşdürülür.

      16.4. Fərdi karbon kvotaları il ərzində ölkə üzrə dövlət kadastrında qeydiyyata alınmış istixana qazlarının yaranmasında bu Qanunun şamil edildiyi şəxslərin payının faiz nisbətinə uyğun, ölkə üzrə karbon kvotası çərçivəsində Operator tərəfindən bölüşdürülür.
      16.5. Fərdi karbon kvotalarının alınması üçün bu Qanunun şamil edildiyi şəxslər hər ilin yanvar ayının 15-dək operatora müraciət etməlidir.

      16.6. Ölkə üzrə və fərdi karbon kvotaları barəsində məlumatlar dövlət kadastrına daxil edilir.
      16.7. Fərdi karbon kvotaları almış şəxslər bu Qanunun 13-ci maddəsinə uyğun təqdim etdikləri hesabatda kvotanın istifadə həddi barədə məlumatları əks etdirməlidirlər.

      16.8.  Fərdi karbon kvotalarının bölüşdürülməsi xidmətləri ödənişsiz həyata keçirilir.
      Maddə 17. Karbon vahidlərinin dövriyyəsi

      17.1. Karbon vahidlərinin dövriyyəsi iqlim layihələrinin həyata keçirilməsinin nəticələrindən istifadə etmək üçün əlverişli iqtisadi şərait yaratmaq və iqlim layihələrinin həyata keçirilməsini təşviq etmək məqsədi daşıyır.

      17.2. Karbon vahidlərinin sahibi yeni iqlim layihələrinin həyata keçirilməsini təşviq etmək məqsədi ilə sahibi olduğu karbon vahidlərinin ləğv edilməsi barədə qərar vermək hüququna malikdir.

      17.3. Karbon vahidlərinin ölkə daxilində satın alınmasının şərtləri:

      17.3.1. karbon vahidlərinin dövriyyəsinin iştirakçısı olmaq üçün fiziki və ya hüquqi şəxs karbon vahidlərinin reyestrində hesaba sahib olmalıdır;
      17.3.2. bir karbon vahidinin yaradılmasına çəkilən xərc – maya dəyəri karbon vahidinin başlanğıc qiyməti hesab olunur;
      17.3.3. operator karbon vahidlərinin dövriyyəsinin iştirakçısı ola bilər;
      17.3.4. operator tərəfindən karbon bazarını tənzimləmək məqsədi ilə əlavə karbon vahidləri dövriyyəyə buraxıla bilər.  
      17.4. Karbon vahidləri xarici və azad iqtisadi zonaların bazarlarından satın alınması həmin bazarların qaydalarına uyğun həyata keçirilir.
      17.5. Karbon vahidinin satışından əldə olunan gəlirlərin azı 15 (on beş) faizi karbon izinin azaldılması üzrə tədbirlərin maliyyələşdirilməsi və karbon izi az olan iqtisadiyyata keçid nəticəsində gəlirlərindən məhrum olmuş şəxslərin sosial dayanıqlılığının yüksəldilməsinin maliyyələşdirilməsi üçün istifadə edilir.

      17.6. Operator və karbon vahidlərinin sahibləri tərəfindən karbon vahidləri əvəzsiz olaraq yalnız yerli investiya əsasında son 3 (üç) ildə fəaliyyətə başlamış və (və ya) il ərzində azı 5 (beş) iqlim layihəsi həyata keçirmiş yerli investisiya əsasında fəaliyyət göstərən şəxslərə verilir. 
      17.7. İqlim layihəsinin icraçısı və ya karbon vahidlərinin sahibi fəaliyyəti ilə əlaqədar xalis sıfır emissiyaya nail olduqdan sonra artıq qalan karbon vahidlərini yerli, xarici və ya azad iqtisadi zonaların bazarlarında sərbəst sürətdə satmaq, həmçinin əvəzli və ya əvəzsiz başqa şəxsə ötürmək hüququna malikdir. 

      17.8. Xarici investisiya əsasında həyata keçirilən iqlim layihələri çərçivəsində yaradılmış karbon vahidlərinin istifadəsi və dövriyyəsi qaydaları bu məqsədlə bağlanmış müqavilə, saziş, memorondum və razılaşmalar əsasında müəyyən edilir.
4-cü fəsil

                                                             Yekun müddəlar
         Maddə 18. Atmosfer havasına atılan istixana effekti yaradan qazların həcminin azaldılması üzrə dövlət proqramı

 
        18.1. Atmosfer havasına atılan istixana effekti yaradan qazların həcminin azaldılması məqsədilə müvafiq icra hakimiyyəti orqanının müəyyən etdiyi orqan (qurum) tərəfindən qısamüddətli (5 il müddətinə), orta müddətli (5 ildən 10 ilədək müddətə) və uzunmüddətli (10 ildən yuxarı müddətə) dövlət proqramları qəbul edilir.

        18.2. Bu Qanunun 18.1-ci maddəsində nəzərdə tutulmuş dövlət proqramı layihələrinin “Ətraf mühitə təsirin qiymətləndirilməsi haqqında” Azərbaycan Respublikasının Qanununda nəzərdə tutulmuş qaydada strateji ekoloji qiymətləndirmə (SEQ) sənədi hazırlanır və həmin sənədin dövlət ekoloji ekspertizası həyata keçirilir.

      Maddə 19. İstixana qazlarının həcminin azaldılması üzrə informasiya sistemi

     19.1. Bu Qanunda və operatorla müqavilədə başqa hal nəzərdə tutulmadığı hallarda istixana qazları barədə məlumatlar ictimaiyyətə açıqdır.
      Maddə 20. İstixana qazlarının həcminin azaldılması sahəsində ictimai iştirakçılığın təmin olunması

      20.1. İstixana qazlarının həcminin azaldılması sahəsində nəzərdə tutulan fəaliyyətin həyata keçirildiyi ərazidə yaşayan fiziki və həmin ərazidə fəaliyyət göstərən hüquqi şəxslərlə “İctimai iştirakçılıq haqqında” Azərbaycan Respublikasının Qanununa uyğun olaraq ictimai dinləmələr keçirilməlidir. 

     20.2. Bu Qanunun 20.1-ci maddəsinə uyğun olaraq keçirilmiş ictimai dinləmənin yekun sənədinə “Vətəndaşların müraciətləri haqqında” Azərbaycan Respublikasının Qanununa uyğun olaraq baxılır.
Maddə 21. Mübahisələrin həlli 

21.1.  Atmosfer havasına atılan istixana qazlarının idarə edilməsi ilə əlaqədar münasibətlərdən irəli gələn mübahisələr inzibati qaydada və məhkəmə qaydasında həll edilir. 
Maddə 22. Bu Qanunun pozulmasına görə məsuliyyət

 22.1.  Bu Qanunun tələblərini pozan şəxslər Azərbaycan Respublikasının Mülki Məcəlləsində, Azərbaycan Respublikasının İnzibati Xətalar Məcəlləsində və Azərbaycan Respublikasının Cinayət Məcəlləsində nəzərdə tutulmuş hallarda məsuliyyət daşıyırlar.

